
Anna i Piotr Raszczyk z Januszkowic
Publiczna Szkoła Podstawowa nr 1, Zdzieszowice
Historie nad Odrą pisane

„Jako ti ty dzieci byndziesz tam chować. Dyć one ci se potopiom!” tak godała naszi mamie ołma Mija, jak mama Justyna se nad Odra wydała. Raszczyki ( nasz tata Rafał, Opła Antek, ołma Anka, praołpa Alfons i praołma Dora, ich starzyki co ich nie idzie spamiyntać)  miyszkają nad Odra już od ponad 300 lołt. Żołdyn se w Odrze nie utopioł, a tela dzieci se tu wychowało, ale ołma Mija wiedziała lepii, i co do mamy i taty na bezuch przijechała, to zawsze ta sama gołdka szła, że dzieci się we Odrze potopiom. My  - Ania i Pyjter – są kolejnim pokolyniym wychowującym se nad Odrą. Niby zwykłoł rzyka, ale do nołs to je nasza małoł ojczyzna. Ta Odra, co u nołs we zygrodku płynie, moł dużi wpływ na naszy życiy. Opowiymy wom trocha o ti ciekawi rzyce.

To som my: Ania i Pyjter nad Odrą.

Nasza chałupa, nad samą Odrą. Widok z lotu ptaka. To zdjynciy zrobiyła nasza mama Justyna jak nad Odrą Furgała
[bookmark: _GoBack]Na tym zdjynciu wyżi, w prawym gornym rogu widać poly. To je poly i ziymia co nołleżała do Wolnygo. Dzisiej już ani fundamyntów ze chałupy i studoły nie ma. A tak blank przipadkym i niedołwno do nołs na plac przyszła starszoł Pani. Prziwozła swoja wnuczka, do mie do Ani. Tata z mamą zaprosiyli ja do dom na kafej i sie okołzało, że ta pani pochodzi z domu od Wolnygo i dlatego wiedziała kaj do nołs jechać. Zanim Odra „wyprostowali” to Raszczyk i Wolny byli somsiadami. To się dali do gołtki i pospominali jak to było.
Mama czynsto spominoł jak my na dworze spali we wózku, a barki płynyły. Ony zawsze musiały kole nołs trombić, żeby na śluzie wiedzieli, że barka płynie i mieli czas sie naszykować – napujścić woda i otworzyć wrota do szlojzy. I my bajtly mieli po spaniu jak barka zatrombiyła, bo to było blank gośno. Yno taky barki jak tera pływają to już je daleko rozwiniyntoł technologia. 
Poczontki żeglowania po Odrze nie były leky. Jak nom opowiadoł ołpa Antek, kole roku 1920 „łodiołrzy”, tak ich nasi prałojcowie nazywali, płynyli ze ślonska do Opola z wynglym. Łodziy ciśli żyrdzioma. Mogli płynąć yno za dnia, po jasnołku, bo nie mieli świateł.  Na noc ankrowali je po naszi stronie, na prawim brzegu rzyki. Przychodzili do nołs po jajca, mlyko, masło, syr i chlyb, w zamian  za to dołwali  wyngel. Taki nasi Prałojcowie uprawiali handel wymiynni. Wtedy ludzie nie mieli piniondzi, wymieniali towary jaky yno mieli. Łodziołrzy płynyli z prondym rzyki, a pod prond se nie dało płynonć, bo silniki na barkach nie były jeszcze zamontowany. To nazołt, z Opola do dom, ty łodziy ciągły koniy. Durch brzegu rzyki boł wydeptani gonek. Tyn gonek przetwoł do dnia dzisiejszygo. Idzie nim na kole do Koźla dojechać.
Po 1945 roku na Odrze pokołzały se statki parowy. Takoł wiedza moł dali Ołpa  Wtedy Odrą szło aż do Szczecina dojechać, a jak kto pokombinowoł to ze Odry skryncioł i do Berlina,  a dali aż do Amsterdamu płynoł.

Statek parowi na Odrze, widok ze naszyj staryj łódki.
Nasz tata pamiyntoł, jak boł małi,  że po Odrze pływało dużo barek. Były to już barki co cis pchacz ze silnikami spalinowymi. Te barki przewojziyły przeważnie wyngel, ale nie yno. Było ich tak moc, że niekedy mysiały pół dnia czekać we kolejce na przeszlojzowanie, żeby płynonć dali. Rołs na barce płynyły samy maluchy, kolorowe były i tak moc ich tam było, że ze brzegu nie dało sie ich policzyć. Fotografia zrobiyła ciotka od naszygo Taty, Yrma ze naszygo zygrodka. Nasz tata, jak boł małi, pływoł barkom, po naszi Odrze a mioł z tygo tela frajdy, że do dzisiej to spominoł.

Barka przewożoncoł maluchy.
Tera tyż pływają po Odrze różny statki. Na drugim brzegu Odry, w Koźlu-Porcie (to se nazywoł Lasoki i je od nołs jakiś kilometer pod prąd) są rozmajty jachty, wiynkszy i mniyjszy. Je taki statek wycieczkowi „Silesia”, chtori czynsto widzimy, a je zacumowany we samym Koźlu na przistani „Szkwał” Nasi znajomi tyż już tim statkym kole naszyj chałupy pływali. 

Port Lasoki – widok z lotu ptaka.
Tata opowiedzioł nom tyż jedna jedna bardzo strasznoł historia. Mioł wtedy jakyś osiym lołt. Jak kopali przi chałupie katrołfy, to brachło placu na prziczepie, żeby ty karołfty pozbiyrać. To ołpa Antek wez traktor i szybko jechoł po baloniołk, bo zbiyrało sie na dyszcz. Tata ze bratym (ujkym Robertym) stanyli na tym baloniołku, żeby jechać na poly, Jak przejyżdżali kole Odry traktor wjechoł do dziuru i wylecioł bolec ze zaczepu. Baloniołk sie odepnoł, i skryncioł prosto do Odry. Tata ze Ujkym zaczli wrzeszczeć co sił mieli w gardle. Ołpa się obrocioł i widziaoł jak baloniołk wlatuje do wody. Drapko zeskoczoł ze traktora, wskoczoł na baloniołk, chycioł taty i dopłynoł z niym do brzegu. W tym samym czasie Praołpa tyż wskoczoł na tyn labaloniołk, ale boł się pływać i stoł ze Ujkym Robertym na środu tygo baloniołka. A kastla ze baliniołka ( dno, szibry i gnojnicy) pływała na wodzie, bo była drewnianoł. Ołpa szybko lecioł po łodka i ich dogonił i dopłynyli szczęśliwie do brzegu. Kastla potym oma Anka wyłowiyła, bo pustoł podpłynyła trocha dali pod brzyg. Żołdyn z ludzi co zbiyrali ty karołfly nie wiedzioł, że dzieci były w niebezpieczyństwie, wszyscy myśleli, że traktor wjechoł do Odry, a traktor stanoł som na polu bo zgas. 

My momy dali nasza łodka. Małoł, inkszoł niż ta co mioł Ołpa Antek i Praołpa Alfons, ale tyż na padly i swoja. Czeba se trocha narobić, żeby popływać, ale za to jakoł momy uciecha! Tak jak piyrwi, ołpa i praołpa, nasz tata tyż nołs wojzi łodką. Wcale w niedziela, jak je fajnoł pogoda. Już my tą łodką dopłynyli aż do Koźloł. Po drodze widzymy moc różnych romajtych rzeczy. Przeważnie spotkomy kaczoł rodzina. Mama kaczka i mody, piynć, a niekedy i wiynci. Pływają se spokojnie pod brzegym rzyki. Rołz widzieli my bobra, jak gryz gałonzki. Takich krajobrazow niy ma nigdzie indzi na świecie!

Nasza rodzina na łodce.
Po Odrze pływają barki, chtory przewożą rożny towary, statki wycieczkowy i nie yno. Już my kedyjś chwily grozy przeżyli, jak zaczli szczylać, wrzeszczeć i pływać. Wojsko miało ćwiczynia. To było straszny. Ołma pedziała, że chyba wojna idzie. Co oni larma narobiyli. Co chwila jednygo wciepowali do wody i musieli go wyciągać. I przi tymu szczylali. Zdarzi se tyż, że straż pożarnoł ćwiczi i pływie. To zawsze momy uciecha, bo nołs tyż przewiezom.

Ćwiczynia wojskowy na Odrze, zdjynciy zrobiyła Ołma Anka
Niedaleko naszyj chałpy je szlojza. Wybudowali ją w latach 90 XIXw. Przez ta szlojza nasza ołma jeździyła na kole do dom. A tata do mamy na zołlyty piechty lecioł jak była Odra zamarzniyntoł, bo to je nołkrótszoł droga. Jeszcze nie tak dołwno szlojza była otwartoł i szło przez nia przelyjść na drugoł strona. 

Szlojza przed wybudowaniym elektrowni wodny w Januszkowicach na Odrze.
My tyż do Ołmy Mijy jeździyli na kołach na drugoł strona Odry przez szlojza. Dali przez las to je ze 3 kilometry, a bez Dziyszowicy aż 10. Tera na szlojzie je remont, chtori moł se skończyć dopiero za 2 lata. I zakaz przechodzynia. Tak jak krotko po wojnie. Tak spominała nasza praołma Ana. Ona pochodziła ze Świyntyj Anny, a wydała se do Mechnic na Kolonia pod las. Zawsze spominała, jak jeja Muter godali „Goń tygo zaodrzołka! Nie byndziesz miała na przewoz żeby do dom przijechać.”i tyż tak było. Nasza ołma Mija opowiadała nom, że w chałupie jak była bajtlym to nie było piniondzi, żeby przewoźnika zapłacić. To  teściowoł od naszy Praołmy  ( ołma od naszy ołmy Mijy) pedziała zawsze, żeby szła bez las na Raszczyka. „Tam wołej „przewoź!” to cie przewiejzie”. Tak tyż robiyła. Ołpa Raszczyk ( nasz Praołpa Alfons) ją przewioz na drugoł strona i szła do Dziyszowić na zakupy. Jakoł nasza Praołma Ana była zdziwionoł, jak nasz tata prziszoł do mamy Justyny na zołlyty. Jak słyszała, że je od Raszczyka, to już mog być. 

Takom łodką nasz praołpa przewojzioł ludzi z drugy strony  Odryna nasza strona. Na tim zdjynciu je Nasz Tata ze swojymi bracmi i ołpa Antek

Szlojza obecnie. Widok z lotu ptaka. Mama to zdjynciy zrobiłya jak furgała
Tera na szlojzie je elektrownia wodnoł. Ta elektrownia budwali 15 lołt tymu, jak zanim tata se z mamą ożynioł. A 2 lata tymu, jak zaczli remontować szlojza, ściepli most. To było gynał 6 października, jak se urodzioł nasz kuzyn Dawid. W tyn dziyń strasznie wioło, a targało tymi stromami na lewo i prawo. Do tygo jeszcze loł taki dyszcz, że hej. Ołpa Pyjter, z Mechnic, boł na popołodniowce, robioł wtedy w Koksach w Dziyszowicach. Jechoł po 10 na wieczor ze szichty do dom, jak zawsze na przewoz. Ale wtedy, skuli wiatru, przewoz nie przewojzioł. To chcioł jechać na szlojza, żeby se do dom dostać. Ale nie było już mostu, bo do połejdnia go ściepli, a on nie wiedzioł o tym. Przyszoł do nołs do chałupy, było już kole 11 na wieczor, i zacznoł walić po łoknie. Mama se zdało że zawału dostanie. My se obudziyli, nie wiedzieli my co se dzieje. Tata zawiyz go ałtym do dom. Ołma Mija już wydzwaniała za nim, kaj łon je. I jakby tygo było mało, ołma Mija zrobiyła se łogyń w piecu, co by miała ciepło w chałupie, i zawrało ji w tim piecu. W ta noc, w tim wietrze, lołtała po dworze i szukała piołsku, żeby zasypać tyn łogyń w piecu, co by go nie rozerwało. I w takich okolicznościach powiynkszyła se nasza rodzina. Nigdy tygo dnia nie zapomnymy. Bandymy go opowiadać i spominać Dawidowi jak podrośnie.
Kedyjś przi szlojzie boł lokal wycieczkowi, w miejscu, kaj dwa lata tymu postawiyli takoł małoł altanka, to je jakyś 500 metrów od nołs, na drugi stronie Odry. Rołz do roku płyną po Odrze harcerzy, to majom tam pauza. Kedyjś, kole 1935r. w lokalu wycieczkowim było kupa ludzi. Boł dobrze zaopatrzoni bufet i tanzdila. Oczywiście było tyż dobry piwo. Właścicielym tygo lokalu boł Franz Urbańczyk z Mechnitz. W lesie nad brzegiym Odry spotykali se turyści i wycieczkowcy. W tim czasie po Odrze zaczły pływać parowce z turystami. Najwiynkszi w powiecie kozielskim parowiec Ostmark, tak to pamiyntoł ołpa Antek, mog na rołz zabrać 200 ludzi. W trakcie takiyj wycieczki podziwiali oni krajorazy z obu stron rzyki. Czynsto zaczimywali se w „Waldfrieden – Schleuse” czyli w lokalu nad Odrą na krotki odpoczynek. Lokal nad Odra boł tyż ulubionym miejscym spotkań Januszkowiczan, wcale w słoneczny i ciepły niedzielni dziyń. Starsi ludzie z Januszkowic jeszcze ty czasy pamiyntają.

Staroł Odra, tyż taky coś je, nazwali to mieszkańcy, a wezło sie to stąd, że są to ślepe odcinki Odry jakoł kiedyś była. Jak zaczły po niej pływac długie barki i statki to ją „wyprostowali”. Ludzie wykopali nowe, bardziej proste koryto, żeby barkom był lekszi nawigować. Kole nołs je taki odcinek, a przi jej brzegu je  stocznia. Drugi odcinek stary Odry je w Mechnicach. Jak Odra wykopali na nowo, to prziszła bliżi naszyj chałupy, a we Mechnicach 3 chałupy ze Dziszyowic znołdły się „za Odrą”.
Kedyjś po Odrze pływało moc barek w dołwnich czasach ich właścicieloma byli tyż miyszkańcy Januszkowic. Znajomoł naszyj Ołmy opowiadoł, jak poczebowali stoczniy remontowyj. To se ja wybudowali. Przijechoł inżynier z Wrocławia Fritz Best i na przełomie XIX i XX w. wybudowoł w Jamuszkowicach stocznia nad Odrą, Tera to już je „staroł Odra”. Stocznia ta przeżywała lepszy i gorszy czasy. Kedyjś bardzo dobrze funkcjonowała. Moc barek se tam remontowało. Na stoczni robiyli miyszkańcy Januszkowic i pobliskich wiosek. Robotnicy z Mechnic i Rogów do roboty przeprawiali se przez rzyka łodkom. Dopiero nieskorzy mieli statek osobowi. W dzisiejszych czasach na stoczni robi 12 ludzi. 

Stocznia w Januszkowicach. Widok z lotu ptaka.
Przi Odrze wybudowała se ogromnoł fabryka Damen. Robi w ti fyrmie Ślubni Chłop od kuzynki Taty.  To je wielkoł firma produkujoncoł i remontujoncoł statki. Ostatnio budowali pływajonci pociąg do Danii. My niekedy widzymu jak przewożą po Odrze ty wyprodukowany elemynty różnich statków. Płyną ony na pontonach, bo niestety w Odrze niy ma za tela wody, żeby mogły płynąć na barkach. Jak jedziymy na jedno z naszych pol, to Damen widać z drogi. To je blank blisko. Coż, kej po drugi stronie Odry i czeba jechać przez Koźly. 

Fabryka Damen w Koźlu. Widok z lotu ptaka.
Rzyka Odra je fajnoł nie yno przez lato, ale i bez zima. W ostatnich latach myni, ale kedyjś Odra co roku zamarzła. Nasza ołma Anka spominoł, jak nasz tata jak mioł ze szejś abo siedym lołt, weź siekyrka i szoł sprawdzać jaki lod je rubi. Na szczyńściy ołma go za tela czasu chyciyła i do Odry nie wlecioł. My już widzieli, jak przez zamarzniyntoł Odra szły sarynki. Ony nołs tu bardzo lubią. Przychodzą z lasa do nołs na futer. Niekedy to nawet chodzą po tarasie. Ołpa Pyjter nom opowiadoł, jak jednyj zimy do roboty z Mechnic do Dziyszowic chodzioł piechty po lodzie. Chopy przeciągli lina z jednyj strony na drugoł. Szli po kolei. Każdi boł do tyj liny uwionzani i poleku z kołym szoł. Tera do roboty każdi jedzie autym, a jak Odra zamarznie i nie przewojzi, to jadom bez Koźly.

Odra je bardzo ciekwom rzykom. Całi jyj urok i piynkno widać z brzegów, abo pływając po niyj łódkom, ale bez motora, żeby nie wystarszyć zwierzątek, no ty widoki i z luftu. O tym ostatniym przekonala się nasza mama jak furgała nad niom i robiyła zdjyncia, a po wszyskym nom powiedziała co widziała. Żeby cały ty uroki i piynkno widzieć, to nie styknie chwila i momynt. To cza koło Odry być całi rok, żyć z niom do kupy i widzieć jak się zmiynioł. To je bardzo fajnoł i ciekawoł rzyka.

Łabyndź i kot na zamarzniynti Odrze koło naszy chałupy


Ania i Piotr Raszczyk
Wszystkie zdjęcia pochodzą z albumu rodzinnego.

